
Gæði plantna.

Hvaða eiginleikum þurfa góðar plöntur að vera búnar?

Til hvaða útlitseinkenna ber að líta, þegar gæði plantna eru metin?

Hvers konar tæknileg hæfnispróf eru notuð til að meta plöntugæði?

Hvaða erfðaefni á að nota?

Hvernig ber að meðhöndla plöntur, sem bíða gróðursetningar?

Hverju máli skipta eiginleikar skógræktarlands fyrir plöntuval?

Eiginleikar góðra plantna.

Rótarhálsinn segir til um, hve vel þroskað rótarkerfi plöntunnar er. Rótarkerfið er að sjálfsögðu afarmikilvægt plöntunni. Því má segja, að af útlitseinkennum skógarplöntu sé það sverleiki rótarhálsins, sem segi mesta sögu um gæði hennar. Hlutfallið milli rótar og ofanjarðarhluta þarf að vera hæfilegt. Því miður er rótin stundum of lítil miðað við ofanjarðarhlutann, og er því sjálfsagt að krefjast lágmarks sverleika rótarháls, þegar plöntur eru metnar.

Brumið frá síðasta ári er einnig mikilvæg vísbending um gæði. Því stærra sem brumið er, þess meiri líkur á góðum vexti á gróðursetningarárinu. Í loðnu landi er einkarmikilvægt, að plantan spretti úr spori strax á gróðursetningarárinu, svo hún verði síður undir í samkeppni við annan gróður. Hins vegar verða menn að brynja sig með þolinmæði varðandi vöxtinn nokkur næstu árin þar á eftir, þótt honum megi vissulega flýta með áburðargjöf.

Ef svepprót er að finna á sem flestum rótarendum plantna, má búast við að vöxtur þeirra staðni síður eftir gróðursetningu.

Stórar eða litlar plöntur.

Planta, sem fer í loðið land, þarf að vera tiltölulega stór til að standa sem best að vígi í samkeppni við þann gróður, sem fyrir er, um ljós vatn og næringu. Í snöggvöxnu landi er kostur, að plöntur séu ungar og lágar í loftinu við gróðursetningu. Njóta þær þá fremur nokkurs skjóls, því vindhraði minnkar að jafnaði, eftir því sem nær dregur yfirborði jarðar. Það er einmitt fyrst eftir gróðursetningu, sem búast má við, að plantan berjist í bökkum. Rótarkerfið er t.d. misjafnlega líflegt. Stundum drepst hluti þess við gróðursetningu og plantan þarf að bæta sér upp missinn, “búa um sig” á nýjum stað. Auk þess er jarðvegur rýrari á útplöntunarstað en í ræktunarílátinu og jafnstór ofanjarðarhluti þarfnast stærra rótarkerfis í útjörð en í gróðurmoldinni í ræktunarstöð.

Hæfnispróf.

Aðallega hafa verið farnar tvær leiðir til að mæla virkni rótarkerfis skógarplantna. Virknin getur skerst t.d. vegna rótarkals. Geta plönturnar litið eðlilega út að vorinu, en í stað þess að byrja að vaxa, deyja þær, þegar ljóstillífunin ætti að hefjast:

“Elektrolekasje”: Rótarskemmdir valda því, að rætur gefa frá sér efni, sem eykur leiðni vatns, sem þær eru geymdar í um ákveðinn tíma. Niðurstöður fást með einfaldri leiðnimælingu vatnsins eftir tiltölulega skamman tíma.

Rótarvaxtargreining: Planta er ræktuð við staðlaðar aðstæður í ræktunarbúri í ákveðinn tíma. Nývöxtur róta er síðan veginn. Þetta próf er nákvæmara en hið fyrrnefnda, en niðurstöðurnar koma mun síðar.

Meðhöndlun plantna sem bíða gróðursetningar.

Ekki er nóg að skógarbóndi fái afhentar góðar plöntur, ef þær eru síðan geymdar lengi við slæmar aðstæður. Þannig geta góðar plöntur á viku eða hálfum mánuði breyst í heldur slakar plöntur, ef rótartappinn er orðinn úrskolaður af öllum næringarefnum, þegar plantan loks er gróðursett.

Í bökkunum standa plönturnar þétt saman. Varast þarf sveppasjúkdóma, sem geta orðið skeinuhættir, ef ekki er rétt að málum staðið. Vandamál af þessu tagi koma þó ekki upp nema plöntur bíði gróðursetningar svo vikum skiptir.

Plöntur ætti að geyma þar sem dagsbirta kemst vel að, en ekki endilega sólarmegin við hús. Þær getur þurft að vökva daglega, þ.e. ef mjög hlýtt er í veðri, einkum þegar vindur fylgir með breyskjunni. Þegar plöntur eru vökvaðar, á að rennbleyta þær, þannig að vatn drjúpi niður úr rótartöppunum (sést ef bakkanum er lyft upp). Ekki skal vökva aftur, fyrr en rótartapparnir eru orðnir sæmilega þurrir, þó ekki svo skraufþurrir, að þeir hrindi frá sér vatni. Ef plönturnar eru alltaf vel rakar eða blautar og ná aldrei að þorna að vissu marki, er aukin hætta á að ýmsir sveppasjúkdómar nái sér á strik. Einnig getur orðið viðvarandi súrefnisskortur í rótarrými, sem alltaf er löðrandi blautt. Athuga þarf, að ystu raðir plantna í bakkabreiðu þorna miklu fyrr en þær plöntur, sem innar eru. Þarf því að vökva ystu röð eða tvær ystu raðirnar a.m.k. tvöfalt oftar en þær sem innar standa. Þörfin fyrir vökvun er metin með því að taka nokkrar plöntur uppúr bakka sínum og þreifa og skima eftir rakastigi. Má vökva, þótt tappinn sé enn þvalur, enda þá stutt í að hann verði of þurr. Við skoðun þessa þarf að muna að gera greinarmun á ystu röðum og hinum innri.

Ræktunarefnið í bökkunum er að mestu leyti hvítmosi, en hann er nokkuð blandaður vikri. Uppleyst næringarefni skolast mjög fljótt úr rótartappanum. Því er nauðsynlegt að dreifa kornuðum áburði, t.d. blákorni, yfir bakkastæðuna, áður en vökvað er í fyrsta skipti. Mikilvægt er, að barr/lauf plantnanna sé þurrt við áburðardreifinguna, annars er fremur hætta á, að áburðurinn svíði hinn græna hluta plantnanna. Magn áburðar skal vera sem nemur 150-200 g af N á hverja 10 m2. Þetta þýðir, að bera má á 1,2 kg-1,7 kg af blákorni á hverja 10 m2  (1-2 kg á 10 m2 er nógu nákvæmt).

Erfðaefni.

Plöntur geta í sjálfu sér verið góðar úr gróðrarstöð, verið meðhöndlaðar rétt af bónda, en samt átt litla framtíð fyrir sér. Þetta getur stafað af því, að þær séu ekki af réttu erfðaefni, miðað við loftslag og jarðvegsaðstæður á framtíðarstað. Í stuttu máli: Velja þarf hverjum stað ekki aðeins rétta tegund, heldur líka kvæmi eða klón við hæfi. Mat á því, hvaða tegund henti hverri landgerð byggir á áratugareynslu hér á landi og erlendis. Sumar tegundir vaxa afarhægt í rýru landi, þótt aðrar tegundir vaxi þar þokklega vel. Sömu tegundir og vaxa afarhægt í rýru landi geta á hinn bóginn slegið rýrlendistegundunum við í frjósömu landi. Þessir eiginleikar tegundanna eru meðal þess, sem tekið er tillit til, þegar starfsmenn Vesturlandsskóga gera ræktunaráætlanir fyrir bændur.

Til að gera upp á milli kvæma og/eða klóna sömu tegundar þarf langtímarannsóknir. Rannsóknastöð skógræktar á Mógilsá hefur stundað slíkar rannsóknir um áratugaskeið, en óhætt er að segja, að aukinn kraftur hafi færst í þennan þátt rannsókna þeirra Mógilsármanna á tíunda áratug síðustu aldar.

Beitarfriðun.

Að gefnu tilefni skal eftirfarandi tekið fram: Ekki er að öllu jöfnu þorandi að leyfa húsdýrabeit í skógi, þar sem eru plöntur,  sem dýrin geta náð að bíta toppa af. Þetta er nefnt hér, vegna þess að þótt öll önnur atriði séu í lagi, er hægt að ónýta árangur skógræktar með ótímabærri eða of mikilli beit. Þótt hestar og jafnvel sauðfé geti nýst til að hreinsa gras frá plöntum, verða skógarbændur að hafa samráð við Vesturlandsskóga um stýrða beit í uppvaxandi skógi. Óheft, stjórnlaus beit er ekki á dagskrá.

S.Á.

